
Mál nr. 145/2006
ogG

Y hf. vegna slysatryggingar ökumanns

Bílslys 8. september 1999.

Gögn.
1. Málskot móttekið 31. júlí 2006 ásamt fylgigögnum.
2. Bréf Y hf. dags. 11. ágúst 2006.

Málsatvik.
Keyrt var aftan á bifreið sem G ók 8. september 1999. Við slysið fékk G verulegt högg á háls- og
baksvæði. Tryggingafélagið og lögmaður V báðu sameiginlega um mat á G með matsbeiðni dags.
12. júlí 2005. Matsgerð læknanna er dags. 1. september 2005. Var þar talið að stöðugleikapunktur
teldist vera 8. janúar 2000. Í kjölfarið svaraði tryggingafélagið bótakröfu G vegna afleiðinga
tjónsins sem hún varð fyrir með því að fyrningarfrestur hefði byrjað að líða skv. 99. gr.
umferðarlaga nr. 50/1987 í lok þess almanaksárs sem tímabært var að meta afleiðingar slyssins.
Tjón G væri fyrnt sbr. niðurstöðu matsgerðar og hefði fyrningarfrestur byrjað að líða í lok árs
2000.

Álit.
Af gögnum málsins verður ekki annað ráðið en að G og tryggingafélagið hafi ekki talið tímabært
að meta afleiðingar slyssins fyrr en með framlagningu sameiginlegrar matsbeiðni dags. 12. júlí
2005. Ekkert kemur fram í gögnum málsins um að tryggingafélagið hafi knúið á um að mat færi
fyrr fram en þá. Miðað við túlkun tryggingafélagsins sem byggir á mati því, sem barst skv.
matsbeiðninni, var krafa G fyrnd þegar matsbeiðnin var lögð fram. Enginn fyrirvari um þá afstöðu
félagsins kemur fram í matsbeiðninni, sem þó hefði verið eðlilegt, hafi tryggingafélagið strax á
þeim tíma talið kröfu G fyrnda. Telja verður að fyrningarfrestur kröfu G hafi fyrst byrjað að líða í
lok árs 2005, þ.e. þess árs sem matsbeiðnin var lögð fram, án tillits til þess hver var niðurstaða
matsgerðarinnar um stöðugleikapunkt. Telst sú niðurstaða í samræmi við ákvæði 99. gr. ufl. enda
hvergi í gögnum málsins því haldið fram að G hafi átt þess kost að leita fullnustu kröfu sinnar fyrr
en með framlagningu sameiginlegrar matsbeiðni 12. júlí 2005.

Niðurstaða.
Krafa G til greiðslu bóta úr slysatryggingu ökumanns vegna slyss 8. janúar 2000 telst ekki fyrnd.

Reykjavík, 29. ágúst 2006.

Rúnar Guðmundsson hdl.

